
PROULOGUE

Dins la lèngo dóu brès amado di Felibre, 
Jèsu, vole parla dóu Camin de la Crous. 
Moun cor, de fes tant dur, ah ! fasès-lou que vibre ! 
Que lou toque un bon cop, l’Esprit Sant pouderous !

En amirant de vous lou sacrifice libre, 
Pièi, lou counsiderant dins si tourmènt afrous, 
Veirai miés voste amour , toco d’aqueste libre 
E, pèr iéu vous ama, sarai mai calourous.

Vosto pieta de l’ome, ô Crist que vengue encaro, 
E sus lou pecadou, counfus, à vòsti pèd, 
E sus li pàuri mort qu’espèron la pas claro !

E vous, Vierge, de quau m’asseguro l’aspèt, 
Drecho dins la doulour avans que dins la glòri, 
Dóu divin Mau-trata cavas en iéu memòri !



V. Adoramus te, Christe, et benedicimus tibi 
R. Quia per sanctam Crucem tuam redemisti mundum.

PROUMIERO ESTACIOUN

Jèsu, à mouri, coundana

Éu, qu’un jour, dèu juja li mort e li vivènt,
Ausis, tre lou matin, soun injusto sentènci:
- Siegue crucifica! bramo un pople mouvènt
E Pilato ié cèdo emé lacho impoutènci...

Aro, remarque eiçò, veramen esmouvènt: 
L’Inoucènt, Agnèu mut, fai ges de resistènci: 
Cren-ti pas de peri? - Noun! Soun cor n’ei fervènt: 
Lou fau, au noum dis ome, au Paire, en repentènci!

- Jèsu, Crist adourable, es iéu, lou pecadou! 
E, vous, sias ma vitimo e moun bon Sauvadou, 
Car vòsti coundanaire, ai! las, soun bèn mi crime.

Dounas-me n’en, adounc, lou regrèt que vous plais:
Vole ahi, desenant, tout ço qu’es mau e laid
Pèr plus counèisse, enfin! dóu pecat lis abime!



SEGOUNDO ESTACIOUN

Jèsu carga de sa Crous

Sus d’espalo macado e meme ensaunousido, 
Lou dous Jèsu reçaup de sa mort l’estrumen. 
Coume Isa, fiéu d’Abram, dins l’Ancian Testamen, 
Fau que cargue soun bos e, sa crous, l’a sesido.

Es lourdo que noun sai; mai n’a plus la transido. 
D’ounte vèn que ié peso ansin, estranjamen?
Es que pren sus si bras tóuti li mancamen, 
Despièi que i’a, d’Adam, la raço entristesido.

Pèr l’eisèmple, ô sant Crist, sias vengu m’ensigna: 
Fau qu’endure mi peno e mi dòu, resigna, 
Vèngon-ti de Diéu meme o bèn di creaturo.

Vous qu’avès pres moun fais, quouro erias inoucènt, 
Pèr qu’à moun juste sort, umble, siegue counsènt, 
Ajudas ma feblesso e veirai lis auturo! 



TRESENCO ESTACIOUN

Jèsu toumbo sout lou pes de sa Crous

Aro, Jèsu s’avanço au camin di doulour....
Dins qunte estat l’an mes e l’ignoblo fouitado
E d’espino en courouno à soun front supourtado!
N’èi tout doulènt, sèns forço e n’a blèimo coulour!...

Se counèis, coume Diéu, dis amo la valour 
E, de la Redemcioun, l’infinido pourtado, 
Soun cors d’ome feblis e toumbo, à la mountado, 
Bèn que sa voulounta siegue sèmpre en belour.

Vaqui coume a paga li miéuni cabussado, 
Quouro, li sànti lèi, fòu, lis ai trepassado! 
M’apren, tambèn, eici, que lèu fau s’auboura:

- O Crist, ajudas-me, dins aquélis auvàri! 
En quau seguis, countrit, la draio dóu calvàri, 
Dounas, pièi, l’ur, au cèu, d’ana vous adoura! 



QUATRENCO ESTACIOUN

Jèsu rescontro sa santo Maire

Dóu courtege fatau Marìo èro à l’espèro, 
Voulènt, pèr soun tresor, èstre soulas e lus. 
L’aviso trampelant, butassa meme en sus: 
Soun èr soufrènt e dous ges de ràbi tempèro!

De la Maire e dóu Fiéu la doulour s’eisaspèro 
Quand se vèson i’un l’autre, ai! las! èstre à noun plus... 
Elo, alor, voudrié lou deliéura di gus; 
Mai saup que, d’aquéu biais, moun sauvamen s’oupèro.

Sacrificant, adounc, soun amour meirenau, 
Sus li piado dóu Crist, filo sèns retenau, 
Fin-que, di pecadou, siegue paga lou dèure:

- Vierge, se m’outenès voste cor coulourous
E la fermeta vostro, à l’aubre de la crous,
Tambèn me ié veirès coume uno branco d’èurre ”



CINQUIÈMO ESTACIOUN

Simoun de Cireno, ajudo Jèsu pourtant sa Crous

En vesènt soun paciènt teni dre qu’emé peno 
E de pòu qu’en camin, trop lèu, vèngue sa mort, 
Respichon, li sóudard, Simoun, un de Cireno, 
Pèr pourta’n pau la crous, éu qu’es valènt e fort.

Fau pas me ié troumpa: Se voulié, de si veno, 
Lou que soustèn li Mounde, ah! n’aurié de ressort! 
Mai permet nosto ajudo en preparant l’estreno, 
Quouro, au fèu dóu calice, auren tasta d’abord:

La pu grosso di part e bèn la mai amaro, 
Vous la sias reservado, ô Crist, e vous es caro, 
Testimòni marcant d’uno estrèmo Bounta!

Ah! permetiguès pas qu’enemi de moun amo. 
Refuse, un jour, lou pau que la fai merita: 
Vendra soun plen, amount, dóu bonur que reclamo. 



SIEISENCO ESTACIOUN

Une bravo Femo, de Jèsu, pano la Fàci

La susour, d’escupagno e de pòusso e de sang
Avien fa laid lou Crist sènso n’en traire un plang!...
Li Jusiòu n’en risien, de maniero irounico;
Mai s’esperavon pas à d’acioun erouïco!...

Subran, e n’escoutant que soun cor tèndre e franc, 
Vers Jèsus, uno femo arribo tout d’un vanc, 
Pano emé un linge fin sa fàci noblo, unico, 
E lou retra n’en rèsto à santo Verounico!

- Lou pu bèu dis enfant, vous disié la rumour: 
Vaqui coume vous met, pamens, un fol amour! 
Ansin, d’èstre adoura, sias de mai en mai digne!...

Dins lou mounde marrit, sènso roujour au front, 
Se sabe, is iue vesènt, seca vòstis afront, 
Que vous ame dóu bon, alor, sara lou signe! 



SETENCO ESTACIOUN

Jèsu toumbo pèr lou segound dóu cop

Dóu calvàri la marcho es luen d’èstre acabado! 
L’ome Diéu aclapa suso e vèi tout vira. 
Simoun i’ajudo proun; mai s’alasso de bado: 
Jèsu tourna se toumbo e, lèu, vai s’auboura.

Segound defalimen, ta mouralo es troubado:
Coume, au sòu, lou Sauvaire es jamai demoura,
Moun amo, dins lou mau, tre que se sènt toumbado,
Dèu, pèr la counfessioun, zóu! mai se péu tira

- Sus la draio dóu cèu, n’i’a de liam e d’espino! 
Me l’ensignas, Segnour, e que me fau soufri 
Davans que gouste, amount, vòsti douçour divino!

Adounc, moun paure cor, que vous l’ai sèmpre óufri, 
Fasès-lou s’engarda dis entramblo enemigo 
Ounte s’esvalirien, pèr iéu, vòsti fatigo! 



VUECHENCO ESTACIOUN

Jèsu counsolo li Fiho d’Israèl que lou seguisson

A lou cor pietadous mai que l’ome, la femo: 
Di soufrènço dóu Crist en vesènt la malour, 
De chato e de mouié lou seguissien en plour, 
N’aguènt, dóu contro-cop, la mino plus la memo.

E Jèsu lis assolo, alor, de sa voues semo: 
- Vous lamenta sus iéu sarié sènso valour, 
Se, pèr vòsti pecat, causo de mi doulour, 
N’avias jamai is iue de meiòuri lagremo! 

- La vole reteni, Segnour, vosto estrucioun: 
Quau veramen vous amo, evito em’afecioun 
Tout ço que, mai o mèns, countristo vosto fàci.

Di franco plourarello, ô Diéu, siéu sucessour. 
De vous segui toujour, an! fasès-me la gràci, 
Car, de vòsti soulas, vole ausi la douçour! 



NOUVENCO ESTACIOUN

Jèsu toumbo pèr lou tresen dóu cop

Lou Sauvaire, arribant au calvàri, l’autar, 
Sus lou liò dóu suplice, arrèsto si regard... 
Aro, se vole saupre en ço que Jèsu penso: 
Es qu’inutilamen pago un mounde d’óufènso!

D’uno grando tristesso, alor, sènt mai lou dard,
E, coume es deja feble, au mèns dedins sa car,
Cabusso un tresen cop, moustrant que la soufrènço,
En ome, la subis sènso ges de dispènso!...

- Anas èstre inmoula, Segnour, pèr moun salut!
Voste amour de moun amo èro pas qu’un belu!...
D’aquéu dramo pougnènt tire que benefice!...

Pèr-fin qu’eternamen vous cante un gramaci, 
Li merite infini de voste sacrifice, 
Jèsus, aplicas-lei, à quau vous prego, eici! 



DESENCO ESTACIOUN

Jèsu es priva de si Vièsti

Se reservavo au Crist de tourturo mouralo:
Sigué quand li bourrèu lou vouguèron tout nus
En plen soufriguè-ti lou darrié dis abus?..
Lis empachè, parèis, sa forço majouralo. 

Li plago de soun cors, di ginoun is espalo, 
Secant sus sa tunico e la coulant en sus 
Èron d’abord estado, Ai! fuguè pas qu’un prus!.. 
Redurberto d’un cop, fernissènto e pourpalo!

- Enjusqu’aro, Segnour, de fèu, n’avès begu! 
E pamèns, inoucènt, vous sias pas plagnegu!.. 
Vole adounc reprima coulèro e simplo reno.

De vous èstre leissa quita de vièsti, pièi, 
M’ensigno que me fau despuia l’ome vièi 
E garda dis enfant l’amo blanco e sereno! ”



VOUGENCO ESTACIOUN

Jèsu, clavela sus la crous

Sus lou lié de la crous, Jèsu vèn de s’estèndre:
Coume un paure agneloun tènd soun còu au coutèu,
Ansin porge si mèmbre... E li cop de martèu,
Enfounçant li clavèu, me sèmblo lis entèndre...

D’avé soufri parié, degun pòu lou pretèndre!
Car, veno e nèr roumpu saunon, long di poustèu...
Ansin se tord un verme escracha sout l’artèu,
Ansin, moun Sauvadou, sèns crid, s’ei leissa tèndre!...

- Es tu, maudit pecat, que siés causo d’acò! 
De tu n’en vole plus! lou prouclame enca ‘n cop: 
Ajudes-me, Segnour, à teni ma proumesso!

Adounc podon veni li coupable plesi! 
Podon faire lingueto emé sa taulo messo: 
D’espïa mi foulige ai plus que lou desi! 



DOUGENCO ESTACIOUN

Jèsu mor sus la crous

Entre dous maufautan, lou Messìo agouniso:
Au Paire, di bourrèu, demando lou perdoun...
Au laroun repentènt, dóu cèu, proumet lou doun...
E la Vierge, sa Maire, au car sant Jan la fiso...

Pièi, crido enjuqu’i niéu ço que, zóu! mai! s’aviso:
Es, de soun Paire sant, lou penible abandoun...
A set e de l’eigrour i’es óufert l’apoundoun!...
Enfin remet soun amo en quau la diviniso...

- Quouro la Creacioun s’esmòuguè tout d’un cop,
Poudrai-ti, mi pecat, de fes, vous ploura trop,
En sachènt qu’à la mort avès adu moun Mèstre?... 

- Jèsus, à vòsti pèd, vène, car m’esperas! 
Vène sus voste cor, dubert soun vòsti bras! 
Voste perdoun d’ami, lou bèlo tout moun èstre! 



TREGENCO ESTACIOUN

Jèsu, davala de la Crous, es remés à sa Maire

La doulour de Marìo, ah! pode pas la dire!...
De maire avanissènt davans soun enfant mort,
Queu n’a jamai gis vist, a bèu faire d’esfort:
Noun pòu s’imagina, lou vierginau martire!...

Reçaup, sus si geinoun, lou Crist, blanc coume un cire;
Se descounsolo, pièi, toucant soun triste sort!...
Vèi sa bouco e sis iue que, d’éli, plus rèn sort!...
Dins acò, pecadou, pas ‘n mot pèr te maudire!...

- Tè! Femo, aro qu’es mut, fai n’en ço que voudras! 
Es ansin que soun Fiéu i’èro mes sus li bras: 
Quènti cop de coutèu pèr soun cor tant sensible! 

Lou miéu que, lou dirai, a pas grando valour, 
Ah! Diéu lou counvertigue, Eu que tout i’es poussible! 
Dejà forço vous plan, Vierge di sèt doulour! 



QUATORGENCO ESTACIOUN

Jèsu rejoun dins lou Sepulcre

Embauma segound l’us, lou cors dóu Crist repauso... 
Soun cros es flame nòu taia dins lou roucas... 
Sèmblo un dourmèire blanc dins un sourne traucas... 
De davans, li sóudard vendran roula ‘no lauso:

- Estènt qu’ai medita tant de pïóusi causo, 
Jèsu, pode n’avé, de jolo o de tracas! 
Jamai escafaran, de mi pecat, lou cas: 
Es que, de la Passioun, n’en soun esta l’encauso!

Aquelo toumbo vierge ounte vous an bouta, 
M’ensigno, aro, Seignour que, sènso pureta, 
Jamai, de coumunia, devèn avé l’audàci.

Ensarras emé vous tout ço qu’ai de pas bèn!
E, ma vido meiouro, escoundès-la tambèn
Pèr-fin qu’en soun tremount, ounoure vòsti gràci!



A moun Crucifis ! 

O divin clavela, sout ta man que perdouno, 
Vène mai, à ginoun, me tabasa lou cor. 
De toun sang precious m’as fa tant largo douno 
Qu’aro, es fini : toujour n’en gardarai record !

Pèr l’ome pecadou toun amour fòu estouno : 
Lou couneissiés ingrat, l’a sauva sèns mau-cor. 
Reçaupe lou merci de mi tèndri poutouno, 
Car emé ta Sagesso, aro, siéu mai d’acord.

Que te baise li pèd ! Siés fre coume lou mabre ; 
Rede, coume sara, bèn lèu, moun vièi cadabre 
E sèmbles insensible à mi marco d’amour ;

Mai quand vendra, pèr iéu, lou tèms que tout se pago, 
Pèr esvarta ma pòu de l’eterno cremour, 
Moustraras mi poutoun fa sus ti sànti plago.

* * *

